
Зошто да се пишува за лебот? Со лебот секој има свое искуство. Некој 
гладувал, некој го имал во изобилство. Некој пак, никогаш не помислил 
дека има луѓе што гладуваат или што умираат гладни. Не без причина 
лебот се смета за основен прехранбен продукт, или за прехранбен про-
дукт без кој не се може. Не случајно толку обичаи и верувања се поврзани 
токму со лебот.

Од моето детство ги запаметив лебот од пченица, што го викавме чист 
леб, имаше пченкарен од пченка, мешан од пченица и пченка, некогаш со 
ʼрж, ретко со јачмен, зашто јачменот беше храна за стоката (за зоб), а од 
триците од јачмен се печеа лепчиња во форма на топки, за кучињата. Од 
пченица се правеа разни сукани јадења: зелник, губа, печијо, питулици, 
ѓомлезе, топејнца итн. Сукано се правеше за големите празници, задолжи-
телно за Василица, за да се сучи касметот, т.е. да остане во куќата. Само 
изработките од пченица се носеа во црква: погачи, кравајчиња, пити, зел-
ници итн. Во народните песни се пее дека само пченицата е благословена 
да се внесува во црквата. Во една спасовденска песна што се пеела на оро, 
се пее дека Св. Недела ја благословила, затоа што и се поклонила кога 
одела низ полето: „Без тебе у црква да не је“ (Илиев 1889: 319).

Лебот како неопходно потребен продукт во животот на човекот нашол 
место и во народните умотворби, (песни, приказни, пословици) во народ-
ните верувања и во целата народна култура. Се среќава во многу книги, од 
Библијата до многу современи поетски и прозни текстови, како во нашата 

така и во светската литература. Книгата на Предраг Матвеевиќ Лебот 
наш преведена и на македонски јазик (Матвеевиќ 2014) прикажува многу 
светски искуства поврзани со лебот од најстари времиња до денес. Но и 
во македонската традиција постојат многу лични искуства како и специ-
фични односи кон лебот што се поврзани со обичаи и верувања, песни, 
приказни и други форми на народната култура.

Во Стариот завет на Светото писмо по грешката на Адам и Ева, 
Господ ги избркал од рајот и ги проколнал. На Адама му рекол: „Бидејќи 
ја послуша жената и вкуси од дрвото од кое ти забранив... Со пот од 
лицето свое ќе јадеш леб, сѐ дури не се вратиш во земјата, од која си 
земен, зашто си земја и во земја ќе се вратиш“ (Мојсеј 3, 17-19). И во 
Господовата молитва „Оче наш“ се вели „Лебот наш насушен дај ни го 
денес...“ (Матеј 6, 9-13). Што значи тоа „насушен“? Секако, потребен, 
уште повеќе неопходен. Барем за наши прилики за богат човек се сметал 
тој што имал обезбедено леб за семејството за целата година. Една наша 
пословица иронизира за некој сиромав: „Врти куќа без леб“, а во друга 
пак, за да се истакне сиромаштијата на една куќа се вели: „Секое месење 
и торба тресење“. 

Во Библијата за намножување на лебот, односно за нахранување 
на многу луѓе со малку леб се зборува уште во Стариот Завет. Пророкот 
Елисеј со десет леба од јачмен и пченица наранил стотина гладни. „Тие 
јадеа и уште им остана“. Од евангелските текстови познато е чудото што 
го направил Исус кога со пет леба нахранил 5000 луѓе. „И како му запо-
веда на народот да седне на тревата, ги зеде петте лебови и двете риби, 
погледна кон небото, ги благослови и како ги прекрши, ги даде лебовите 
на учениците, а учениците - на народот. И јадеа сите и се наситија и кре-
наа дванаесет кошеви полни со останати парчиња. А оние што јадеа, беа 
околу пет илјади души, освен жените и децата (Матеј 14, 16-21). И во 
библиските содржини, а и во житието на Св. Илија се зборува дека торбата 
со брашно на сиромашната вдовица не се празнела откако ја благословил 
пророкот (Трета книга царства, 17, 13-16). Исус на Тајната вечера бла-
гословувајќи ги лебот и виното ја востановил светата тајна Евхаристија. 
„И кога јадеа Исус зеде леб го благослови и рече: „Земете јадете ова е 
моето тело“. И кога ја зеде чашата заблагодари и рече: Пијте од неа сите, 
зашто ова е Мојата крв, која се пролева за мнозина за простување на гре-
вовите (Матеј, 26, 26-28). И денес во сите храмови верниците ја примаат 

причесната во форма на леб и вино, и на тој начин се идентификуваат со 
својот Спасител. 

Уште од најстари времиња се знаело за вредностите на лебот и водата 
и се сметало дека само за нив вреди да се војува. Плутарх во книгата за 
Александар Македонски пишува дека тие што знаеле колку е важен лебот 
сметале дека војните се оправдани само за леб и вода, дека се друго од 
материјалните блага е безвредно. Кога Александар Македонски пристиг-
нал во Индија се сретнал со Таксил, владетел на еден прилично голем дел 
од Индија. Луѓето го сметале за мудар човек. Тој откако се поздравил со 
Александар му рекол: „Зошто, ни требаат, Александре меѓусебни војни 
и битки, кога не си дојден за да ни ги грабнеш водата и лебот насушен, 
единственото нешто за што треба да се борат паметните луѓе! А што се 
однесува до другото таканаречено богатство и имот – доколку ги имам 
повеќе, готов сум да го делам со тебе, а доколку ги имам помалку нема 
да се срамам да ти се заблагодарам за она што ќе ми го дадеш“ (Плутарх 
1994: 77).

Кога станува збор за употребата на лебот во дамнешните времиња да 
споменеме дека во некои закони и покрај најстрогите казни, сепак не се 
забранувал лебот. Така на пр. во „Закон за судење на луѓето“ (Закон суд-
ниј људем) од околу 845-855 година, кој му се припишува на Св. Методиј 
Солунски се вели: „Кој ќе ја земе за жена мајката на своето кумче, по 
световниот закон нека им се отсече носот на двајцата и нека се разделат, 
а по црковниот закон нека се разделат и нека се подложат на каење од 15 
години. (...) Сето тоа на леб и вода“ (Документи … 1981: 57).

Поради тоа што лебот е неопходен за живот тој бил регулиран 
со посебни закони за време на борбени дејства. Така на пр. за 
време на Македонското (Кресненско) востание (1878/1879) од страна на 
Македонскиот востанички комитет биле донесени Правила во кои било 
регулирано и прашањето со лебот: „Приватните фурни по селата се должни 
да месат леб за војската што се наоѓа во селото. (...) На секој востаник му 
следува храна: еден килограм леб, други порциони потреби - грав и друго, 
100 драма ракија и едно кесе тутун“ (Документи … 1981: 249).

Повозрасните се сеќаваат на популарните симитчиња од своето дет-
ство. Тие лепчиња во форма на сегашниве кифли имаа волшебен вкус и 
мирис. Во денешниве фурни не можат да се најдат, иако има стотина лебови 
со најразличен состав и со најразлични форми и имиња. Тие беа и понада 

за болните и награда за успешните. Григор Прличев во Автобиографијата 
се сеќава дека кога му читал на дедо му овој го наградувал со симит. „Дедо 
ми беше очарован кога му читав. Секоја вечер ми носеше по еден симит 
од две пари“ (Прличев 1959: 170). На чешкиот писател, сликар и музичар 
Лудвик Куба, кој во 1925 година го посетил Охрид, му оставиле впечаток 
продавачите на симити. „Оџата замолчи, а јас почнав да се облекувам. 
Неговото пеење веќе беше заменето со слични мелодии од момчињата 
што разнесуваа свеж леб: „Да, симити, симити, топли симиити, симити...“ 
(Куба 2007: 10). И во народните песни се пее: „Мојто бело лице - костур-
ско симиче“ (Ристески 1988: 107) или: „љута ракија пиеје, / од мене мезе 
сакае, / од мојто лице симиче“ (Ристески 1988: 110) итн.

Бидејќи претставува продукт без кој не може да се живее, кон лебот 
се изградил посебен култ кој опфаќа верувања, забрани и сл. Но сепак на 
преден план е култот кон лебот, почитувањето на лебот како да се работи 
за живо суштество. Овие верувања се задржале до денес, но и Кузман 
Шапкарев уште многу одамна запишал дека и во минатото луѓето покрај 
другото се заколнувале и во лебот: „При тоа се заколнуваат уште во 
небото, во земјата, во сонцето, во бериќетот воопшто, а особено во лебот: 
„Жими леб“, а по селата „Леба ми“, а понекогаш заради поголемо засилу-
вање на заклетвата, дури и го целиваат“ (Шапкарев VII 1891: 210). И кога 
некој некого сака да обврзе го заколнува во лебот „Жити лебот“ или „Леба 
ти“. Но понекогаш лебот се среќава и во клетвите. „Лебот, очите да ти ги 
залепи“, „Лебот очите да ти ги фати“ итн. Како дел од клетвата лебот е 
опеан и во некои народни песни. Поради тежината на престапот на синот 
кон таткото искажана е тешка клетва на таткото во која се споменува и 
лебот. „Господ да даде сино му, / е биде хаир да не видиш, / на леб сину да 
не се најадеш, / луд и палав сину да ходиш, / на р’ка леб да држиш, / и да 
не знаеш да јадиш (Верковиќ 1985: 77).

Интересно е што во народните верувања и во народните преданија 
сонцето е претставено како живо суштество што јаде и пие. Цепенков 
запишал дека: „Сонцето јадело еднаш на денот како аргатите кога си одат 
од нива. Јадењето му било еден котел млеко надробено со леб“ (Цепенков 
9, 1972: 75). Во едно предание од Мариово се вели дека сонцето кога си 
доаѓало дома навечер толку било гладно што и мајка му се криела за да 
не ја изеде. „Сонце го викаја оти имало душа, и сега да има. Оно јади 
секоја вечер три казани чорба и девет вурни леб. А мајка му се крији зад 

врата, кога ќе си иди Сонце од работа, да не ја изеди. Толко било гладно!“ 
(Радовановиќ 1932: 153). 

Кога сме веќе кај преданијата да споменеме едно предание според кое 
порано брашното врнело како снегот. Арно ама еднаш некоја жена сукала 
кори „па детето и се посрало, она зела една кора, го избришала. И Господ 
тогај рекол: „Со мака да работиш да јадеш!“ И од тогај останало да се 
мачат, да работат, да имаат, да јадат; не е това готово брашно да врне, та да 
има да јадат“ (Пенушлиски 1969: 78).

На иста релација е и преданието запишано од М. Цепенков за борот 
кај село Диово (Битолско) што му го раскажал некој селанец една вечер 
на Винцки ан во Битола. Тој селанец раскажувал дека тој стар бор, бил 
никнат од едно дете симиџијче, што продавало симиди во старо време. 
Токму тамо кај што е борот детето „клекнало да шета, та се избришало со 
еден симит, и за чудо големо симидо му ватил очите, што рекле стари, та 
си умрело на часот и на местото си го закопале селаните. На годината му 
никнал борот од гробот и растил како што и порастил; што гранки од тој 
бор сет, како рака чоечка со отворени прсти, како да му кажуат на луѓето 
со рака, да не напраат таква грешка со леб али симит, како што напраило 
тоа и умрело без дена. Да од ваквие грешки што се сториле на луѓе треба 
да се чисти лебо, пријателе мој - ми рече старио диовчанец“ (Цепенков 7, 
1972: 216).

До денес останало меѓу народот верувањето дека е греота лебот да 
се гази, да се остава на нечисто место, да се фрла во ѓубре, да се фаќа со 
нечисти раце, дека греота е лебот да се остави наопаку, греота е да изгори, 
дека ако лебот ти падне на земјата кога ќе го земеш задолжително да го 
бакниш, пред да го јадиш да се прекрстиш, греота е леб да јадеш лежејќи, 
греота е некој да лежи додека е ставена софрата, двајца не чини во исто 
време да престанат со јадењето, по јадењето треба да се смете трпезата, 
но да се смети и под трпезата за да не се газат трошките, чаршавот со 
трошките да се истресе на кучињата, кокошките или на чисто место, не на 
пат каде што се гази, или на буниште и сл. 

Има уште многу други верувања поврзани со лебот. На пр. како што 
запишал М. Цепенков (Цепенков 9, 1972: 47, 49, 51, 61, 63, 64, 75, 168 
итн.) кога заранувале дете требало некоја изеслива жена да му жвакнит 
леб за и тоа да е излесливо „а не да е џимрија и да пребират што да јадит“. 
Особено кога се јадел леб луѓето се прекрстувале зашто како што запишал 

Цепенков „Нефела кога јадиш леб, али да дојадиш, да не се прекрстиш. 
Нефела со немиени раце да јадеш леб, така и откоа ќе јадиш треба да си ‘и 
измиеш“. Забележувајќи го ова верување Цепенков уште допишал: „Остај 
што било од лебот греота, ами лебо ќе му и вател очите на таков чоек, 
чунки не му праел чест“. При земањето нафора или причесна не чинело 
претходно да касниш леб или да се напиеш вода. Кога меселе леб жените 
му шмукнувале за да скиснит побрго, кога се дава леб на заем не чини 
да се мери на кантар оту било греота, требало да се дава така по тавмин, 
а така и да се зема. Исто така не чини леб да се подава преку мало дете. 
Лебот нашол место и во соништата. Иако се сметаат за суеверие, сепак 
народот верувал дека леб да гледаш на сон, добро ќе имаш, или дека да 
сонуваш на сон како раздаваш леб, значело дека касметот си го даваш 
(Цепенков 9, 1972: 168). 

Во Разлошко верувале дека не е добро да заборавиш леб во фурна, но 
имало начин да се ослободиш од лошото. „Аку забореиш питар в пешча и 
пренушчува ф пешча, тава не е на убаву. Тоа питар се фрле на уденицата 
пред удврталуту, да се удврти лошуту“ ( Поп-Атанасов 2012: 220).

Во записите од Гевгелиско Стефан Тановиќ сведочи дека никој не 
седнувал да руча пред да ги измие рацете. Додека сите не се прекрстеле 
домаќинот не почнувал да јади. Потоа ќе прашал „Се прекрстивте ли сите?“ 
и не чекајќи го одговорот почнувал да го крши лебот. Потоа ракијата се 
отстранувала, бидејќи по јадењето на првиот залак срамота било да се пие 
ракија. Тоа можело да се дозволи само на свадбите (Тановиќ 1927: 300). 

Кога веќе го споменавме прекрстувањето да споменеме дека се пре-
крстувале не само дома на софра, туку и во полето, во планина и сл. Како 
што запишал Петар Манџуков во своите записи за комитскиот живот 
Атанас Тешовалијата, од селото Тешово, Неврокопско, секогаш кога сед-
нувал да јаде го прекрстувал лебот. „Секогаш кога седнуваше да се храни 
пред да го исече лебот, со брзо движење тој врз лебот правеше крст со 
ножот. Колку и да беше гладен Тешовалијата не каснуваше леб пред да го 
прекрсти. „Така повеќе ми ујдисува, велеше тој. Така лебот е благословен 
и повеќе ми држи ситост“ (Манџуков 2, 1999: 46).

Тежок грев е, и тоа заради лебот, некого да нападнеш додека јаде леб. И 
во една песна за Кузман Капидан се пее дека трагајќи по арамиите коишто 
го ограбиле и запалиле селото Врбјани, и заминале кон Дебар, Кузман 
кога ги стигнал некаде во планината Јама, не ги нападнал веднаш, затоа 

што тогаш јаделе. Обраќајќи се кон на дружината тој рекол: „Оклетија ви 
оставам, / дур’ не вечера вечереет, / пушка да не се пушчате, / на лебот ми 
је греота“ (Шапкарев III, 1891: 175). 

Преданието раскажува дека до Втората светска војна во манастирот 
„Св. Наум“ се меселе по две фурни леб дневно. Пред вратата стоел еден 
манастирски човек со вреќа леб и давал по еден леб на секој што ќе поми-
нел. Тој пак давал по едно парче на секој што ќе го сретнел. Лебот бил еден 
вид одбрана и од друмските разбојници кои не биле ретки. Ако патникот 
бил нападнат по покажувањето на манастирскиот леб бил ослободуван. 
„И кога манастирот ќе пуштеше свои калуѓери да просат, им даваа повеќе 
лебови (мали пешници) за да им даваат на гладните што ќе ги сретнат, а за 
да не бидат напаѓани од качаци“ (Ристески 2009: 81).

Лебот имал важно место и во други моменти од животот на нашиот 
човек. Така на пр. во Гевгелиско кога луѓето се преселувале од една (стара) 
во друга (нова) куќа требало со себе да носат цел леб, за и касметот да 
прејде од старата во новата куќа. А кога веќе ќе се вселат на првото јадење 
треба лебот да се раскрши, за од тој момент среќата да остане во таа куќа 
(Тановиќ 1927: 300). И во Охрид кога некој ќе направел нова куќа и кога 
ќе се вселел роднините му оделе со леб (Шапкарев VII, 1891: 194).

Кон лебот посебен однос имале печалбарите. На печалба оделе тие 
што не можеле да обезбедат доволно храна, пред се леб. Се надевале дека 
таму ќе најадат работа, а со тоа и добра печалба, но се случувало да оста-
нат без работа, а со тоа и без леб, се случувало да гладуваат, да се раз-
болат... Затоа кога печалбарите тргнувале на гурбет, се изведувале некои 
обичаи кои имале цел да им обезбедат подобра заработувачка, но уште 
повеќе среќно враќање во родниот дом, зашто опасностите по животот се 
заканувале на сите страни.

Во Охрид како што сведочи Кузман Шапкарев постоел обичајот 
„одење со леб“ и кога некој одел на туѓина или кога ќе си дојдел од туѓина. 
Роднините оделе за попраќање или за добре дошол и тоа се викало „одење 
со леб“. Кога патникот што требало да патува тргнувал пред прагот од 
куќата му оставале стомна со вода и над неа едно пресно кравајче. Тој 
најпрвин го земал кравајчето го ставал во пазувата, потоа стомната со 
вода ја клоцнувал кон дворот. Кравајчето значело да има добра печалба на 
туѓина, а стомната со вода да се врати поскоро здрав и жив. И кога некој ќе 

се запопел или од старост ќе пуштел брада роднините оделе со леб, а му 
носеле и други дарови како ризи, кошули и др. (Шапкарев VII, 1891: 194).

Еден печалбар од Битуше по име Трпе Фиданоски ги направил сиве 
овие обичаи кога како дете за прв пат тргнал на печалба, но тоа не му 
помогнало да има лесна печалба. Суровоста на печалбарскиот живот ја 
почувствувал што се вели на своја кожа и во своите записи сликовито 
и сугестивно сведочи за сите трауми на печалбарскиот живот. „Дојдоје 
кираџиите што ќа не водет на далечен пот. Се собраје роднињето да ме 
попратет за прв пот на печалба. Од старо се гледало тргнувањето на 
печалба да бидет понеделнички. Понеделник бил стреќен ден. Мајка ми 
направи питулица со поеќе маст, за да ми бидет печалбата поголема и 
побогата. (…) Мајка ми преку рамо ми ја кладе волнената торба со малку 
храна и облека и пред да излеза од дома го клоцнав стомничето со вода и 
дренови гранчиња“.

Трпе и другарите пристигнале во Бугарија, но не излегло како што 
очекувале. „Во септември 1912 година започна Балканската војна. Сврши 
работата. Дури сега настапуваат најтешките и најцрни денови. Мајсторите 
отидоје у доброволци во Македонија, но и други ополченија. Ние оста-
навме сами. Шо ќа праеме? Границата беше затвoрена. Мали сме. Немаме 
ни 13 години. Никој не те прашуват дали и коде си сместен и дали имаш 
за јадење. Никој нишќо не работат. Мије како мали деца скитаме низ 
Пловдив. Просто молевме за една корка леб...“ (Фиданоски 1010: 30).

Како прехранбен продукт без кој не може да се живее лебот е заста-
пен во семејните обичаи како што се тие при раѓање, потоа во свадбе-
ните како и во погребните обичаи. Во обичаите поврзани со раѓањето на 
децата во сите краишта на Македонија се изведуваат обичаи поврзани со 
лебот или други производи од брашно, коишто имаат за цел да обезбедат 
богатство и благосостојба за новороденото. Така на пр. во обичаите „од 
Охрид, Струга, Кукуш и други макед. места“ како што сведочи Кузман 
Шапкарев по раѓањето на детето сите блиски роднини, жени, коишто ќе 
бидат известени, уште истиот ден ќе појдат да ја посетат леунката при 
што ќе и однесат по една паница питулици, кои ги прават од сочна бела 
каша, пржени во врела маст или во време на пости во растително масло. 
Овие питулици во некои места ги викале тиганици, а во Кукуш лангиди. 
Во Струга ова одење кај леунката го викале „на виге“ што значи на виду-
вање, или на посета и со питулиците носеле и грне или шише со вино. Во 

Охрид овие посети ги правеле само првите два дена и не носеле вино, а во 
Кукуш на посета оделе до 40-тиот ден, исто така без вино. Од питулиците 
на леунката и давале да изеде само една или две и тоа од поубавите, а во 
Кукуш половината од сите донесени лангиди си ги земала бабицата што 
ја бабила и си ги носела дома (Шапкарев VII, 1891: 194).

На вториот ден од раѓањето роднините жени од вториот роднински 
степен, како што вели Шапкарев кои не дошле кај леунката со питулици 
оделе со погача, односно носеле еден убав голем пешник месен и печен 
во една длабока тепција од горе нашаран со разни шари. Во оваа прилика 
сите гостинки биле убаво нагостени со добар ручек од страна на домаш-
ните на леунката. На ручекот сите донесени погачи бабата ги пресекувала 
на половина, едната половина останувала за леунката, а другата ја ставале 
на трпезата на која ручале.

Во Велес на 24-от час од раѓањето го задовале детето при што на гла-
вата на мајката ставале сито и во него пешник леб, за да бидело детето 
сито. И овде оделе со тиганици кај леунката до 40-от ден и од тие питу-
лици најпрво требало да јаде лeунката, и никако некој друг, зашто ќе и 
загинело млекото (Шапкарев VII, 1891: 194).

И кога детето ќе заодело пак се правеле слични обичаи со леб. Имено 
кога ќе застанело на нозе и ќе почнело само да оди, родителите разда-
вале по роднини и соседи леб или некое друго месено јадење, пита и сл. 
и тоа се викало Престапалка. Во Скопско при заодување на детето пра-
веле погача и чевел од тесто, кои исто така ги раздавале (Шапкарев VII, 
1891: 194). Во селото Елешница, Разлошко, кога ќе проодело детето му 
се правело „престапулќа“. Овој обичај се правел на новина, односно кога 
месечината ќе почнела да расте, за и детето така да расте. „За машко дете 
се месува „ќиснал леб“, а за девојче се подготвува погача, намачкана одо-
згора со мед (да ја грабнат како питка со мед т.е. да се омажи млада) (Поп-
Атанасов 2012: 233).

Од богатите свадбени обичаи оставаат впечаток оние што се повр-
зани со лебот. Во куќата на момчето подготовките за свадбата започну-
вале со обичајот „сеење на житото“ (Кличкова 1965: 114) од кое се мелело 
бело брашно и со него се замесувале обредните лебови неопходни во 
свадбените ритуали. На самиот ден на свадбата рано наутро се изведувал 
обичајот „замесување на сваќата“, во присуство на многу млади, блиски 
роднини на момчето. Погачата ја замесувала девојка со живи родители, 

„татково-мајкино“. Обично се меселе две погачи од кои едната останувала 
дома, а другата се испраќала кај невестата за менување. Притоа се месел и 
еден колач кој го носел свекорот кога оделе по невестата на „строј“ заедно 
со другите дарови ‒ среброто, односно накитот. Во „сваќата“ се ставале 
и пет сребрени паричиња, тие се ределе на крст на пет места, за да не се 
знае каде се ставени. Тогаш се меселе и сарајлиите ‒ баници со кои се 
пречекувале побратимите што го носеле момчето. Во свадбените свечено-
сти посебно значење имаат погачите наречени „сваќи“. Тие се месат и во 
куќата на момчето и во куќата на невестата, некои од нив се разменуваат, 
други се кршат во одредени моменти од свадбата. Посебно интересен бил 
обичајот „пеење на сваќата“ што се изведувал и кај зетот и кај невестата. 
За овој чин погачата во сито ја носела свекрвата и ја предавала на кумот. 
Кумот ја поземал и им ја подавал на другите три-четворица присутни. Тие 
го придржувале ситото со двете раце и го нишале до три пати. Притоа 
неколку млади жени и невести ја пееле „сваќата“ со специјални за таа 
прилика песни „Огрејала месечина по чесна трпеза, / Не ми била месе-
чина по чесна трпеза, / ток ми била чесна сваќа од бела пченица...“.

Чешкиот истражувач, писател, музичар и сликар Лудвик Куба кој во 
1927 година присуствувал на Галичката свадба исто така пишува за овој 
обичај. Слушајќи ја оваа песна Куба забележал: „Да не случајно Хавличек 
со песната „Месечина како погача“ направил плагијат, споредба само свр-
тена?“ (Куба 2007: 101). 

И во погребните обичаи лебот исто така има важно место. И овде 
е најважно како да се обезбеди континуитет во присуството на лебот во 
истата семејна заедница. Како што запишал Евтим Спространов кога 
умрела баба му децата ги натерале од раката да ѝ земат симит за да остане 
среќата. „Другиот ден не натераа од раката да ѝ земеме симидец, за да 
остане касметот во куќата. Ние децата ѝ бакнавме рака и земавме симид...“ 
(ЕМ. 2, 1992: 177).

Колку е тешко да се остане подолго време без леб, односно без храна. 
Колку долго може да се издржи во ваква состојба. Народната пословица 
вели: „Сит на гладен не верува“. И навистина на некој кој не почувствувал 
глад не може да му се објасни какво е тоа чувство. Какво е чувството да си 
гладен два дена, три дена, пет дена... . Оној што живеел во сиромаштија, 
некогаш и без леб верувал дека може да се живее подолго време и ако 
храната се состои само од леб.

Впечатливо е пишувањето на Григор Прличев во Автобиографијата 
за моментот кога пристигнал на студии во Атина. Откако полагал приемен 
испит и откако се запишал на факултетот се запознал со Јоана Сапунџиев, 
охриѓанец и весникар. 

Он кога ја виде сиромаштијата на моите дреи и бледеноста на 
моето лице (бев сосема изнурен од патувањето и за долго не 
можев да се наситам на лебец), ме запраша колку пари имам и 
кога чу дека имам илјада гроша, се стресна.
- Не ти стигаат.
- Ми стигаат, само лебец ми треба.
- Само со лебец не се живее.
- Јас само со лебец досега сум живеел (Прличев 1959: 194).

Научен на сиромаштија, за време на студиите во Атина, некогаш и без 
леб, Г. Прличев бил убеден дека може да живее само со леб подолг период,.

Вредноста на лебот најмногу ја знае гладниот. Византискиот писа-
тел од 14. век Никифор Грегора пишувајќи за едно свое патување низ 
Македонија, кога гладни и изморени по многу талкање во ноќта најпосле 
со придружбата допатувале до некое село биле прифатени и нахранети од 
месното население. „Кажуваат дека на гладниот му е вкусен секаков леб, 
но и нам тогаш ни се виде сладок и пријатен лебот подготвен во пепел“ 
(ЕМ 1, 1992: 28). Овој византиски писател во друга прилика сигурно не 
би јадел леб печен во пепел, но тогаш, ете, му се видел сладок и пријатен, 
како што самиот запишал. 

Човек од разни причини можел да биде гладен. Марко Цепенков 
покрај многуте пословици ја забележал и оваа: „Во Света Гора во пости 
и пес пцојсуа од глад“. Кон оваа пословица забележал уште дека некој 
човек отишол во Света Гора „да се чини кауѓер, да се посветуа. Тамам 
приближил до Света Гора, имал во торбата едно парче ‘ржан леб и го 
врлил во трњето. Влегол во једен манастир и се претставил пред егумено 
за калуѓер да биди. Се примил за калуѓер. Дошло време за ручек, и сед-
нале на трпезарија да ручаат. Таа недела била Сирната и имало јадење и 
пиење до истур, одошто ти душа сака. Поминало Сирната недела и дошло 
Чисти понеделник и се заклучил лебо. Ден, два леб немало. Коа виде новио 
калуѓер оти ќе умира од глади, трешти назад да бега дома. Одејќи дошол 
кај лебо што го врли и вати да го бара и да му вика: „Ржаниче, медениче, 

летни уплаши ме!“. Арно ама лебот го изеле некој пилци. Во тоа време по 
патот врвел некој овчар кој го тепал песот зашто му го изел лебот. „Бре, да 
лебот ти го изеде, ха – му рекол кауѓеро – те молам бре овчарко, не тепај 
го ти за грео да му бериш, ами лели сакаш да пцојса, пушти го во Света 
Гора да си пцојса од глади, ете ти без грев ќе бидиш, и него ќе пцојсаш од 
глади“ (Цепенков 1972, 8: 178).

Во услови на војни се гладувало не само затоа што не можело да се 
произведува, туку и затоа што сѐ што било произведено од земјоделски 
производи, потоа живина, ситна и крупна сток било одземено од окупа-
торските власти. Народот никој не го прашувал дали нешто му останало 
да преживее. 

Што да се прави во таква состојба. Да се проси, да се моли за една 
торба брашно. А што може да се направи со една торба брашно. Еден стра-
далник од селото Збажди (Малесија) по име Никола Трпчески во своите 
записи впечатливо го опишува гладот што владеел во неговото село.

„Сиромаштија ужасна. Луѓе умираје за јадаење. За облекло и 
обување никој не ни опитвеше, беше голем луксуз. Од ден на 
ден беше се полошо. Мајка ми ќе добијеше кило-две од деда 
Јона (татко и) брашно, ќе набереше голема количина коприви, 
ќа месеше комат. Здола ќа клајеше една губа, ќа ја наполнеше 
со зеље, над зељето ништо, ќа го испечеше. Зељето ќа го изе-
девме, губата ја чувавме за другиот ден пак да ја наполниме со 
зеље. И така по пет дена живејвне. Вакво јадаење беше пре-
мија за нас. Се сосаје копривите и секакво друго, луѓето тупаје 
кочанки од пченка да ги мешајет со некакво жито, какво ќа 
најдет. Други пак лупеје кори од бука ги тупаје, сушеје, пак со 
нешто ги мешаје, се заједно месеје и таков леб јадеја. Од таква 
храна сите добија затвор, немаје столица. Од таквите педесет 
посто умираје“. 

 Кога слушнале дека во Гостивар можело да се купи пченка што со 
железницата доаѓала од Банат, жените од селата во Малесија отишле да 
купат пченка. 

„Мајка отиде во Гостивар. Нашле шченка по 25 кг. давале да 
се купит, повеќе било забрането. Житото го вежале на плешти, 
од Гостивар до Зб’жди имат шеесет километри. Околу 30 жени 
од Зб’жди, ‘Ржанов, Локов и Присовјани натовариле по 25 кг. 

пченка и тргнале уморни, боси и гладни, измречени преку 
планиње. Кога стигнале до Елипашица на Рудина, а од тамо се 
гледат Локов, некоа жена од Локов викнала:
Лично Локов - град Букурешт!
Од тогаш останало смејаче ‚лично Локов, град Букурешт‘. 
Кутрата жена што се прерадвела зашто се и дојадило“ (Трп-
чески 2004: 16).

Поетот Јован Котески, кој потекнуваше од овој крај и бил сведок на 
ваквите состојби во своето творештво често пееше за сиромаштијата и 
лебот. „Тоа беа години на глад и измама. / Мајките ги продаваа децата, 
/ за корка леб“. Во песната „Селска сиромаштија“ пееше: „легната до 
мене, / ти во мене лаеш. / селска сиромаштијо“. А во антологиската песна 
„Ана“ впечатлива е сцената кога мајката моли за малку брашно. „Тогаш 
ги чешлаше косите и којзнае на кого мислеше / додека ја гледаше бле-
дата сенка на мајка ми, / што за три оки брашно клечеше пред нозете на 
твојот татко. (...) Ана да ти биде проклето името запишано со три обични 
букви, / пред кои се нишаше бледата сенка на мајка ми / дојдена по три 
оки брашно за обичен леб, Ана“ (Котески 1966: 42, 33, 29).

 Во текот на Илинденското востание многу крв се пролеало во пла-
нината Грмешница. Поради борбените дејства народот се засолнил во 
месноста Марково Долче и долго останал незабележан од аскерот. Во 
поглед на храната се снаоѓале на разни начини. „Понекогаш ноќе оде-
вме кај нашите нивје во Сирула. Ќе нажниевме ʼрж, ќе начукавме во едни 
водејнци свиншки – илинденски ги викаа. Свиншконо. А леб печевме во 
дупки. Еден Коста од Богдановци, чинеше, ископај, ископај една дупка 
голема, нафрлај трески, ќе се напрајше свитила внатре, изрини ги глам-
ните и нареди пешници – еден повака, еден потака, после на пешниците 
ќе ставевме згора жар и така се печеше лебот“.

 А кога по едно предавство аскерот го открил збегот, најжестоко се 
нафрлил врз голоракиот народ, особено врз жените и децата. Една жена 
од овие страдалници за тој ужас раскажува: 

„Кај нас, аскерот, го фати фурнаџијата кај што го печит лебот 
и жив го фрли во огнот на фурната. Така изгоре тој. Комитите 
тогај удри по аскерот, ама малкумина беа, што да прават. Ние 
се засолнивме под еден даб голем беше, збушен, како по скали 
да можеш да се качиш на него горе. Слушавме низ ветките 

куршуми фрчат. Планината се тресеше од пукање. Страшо-
чиште беше. Треси се ние кутрите и за себе и за своите, некако 
пуста душа да спасиме. А аскерот кого ќе го довтасаше само 
тепај. Спас немаше веќе тука под дабот, бевме собрани сета 
фара наша. Стрико Јаким ми велит:
- Секулице, ако дојдат овде аскерот, сите да се качиме на дабов 
и да се фрлиме одозгора – живи да не се даваме. Момичето 
мое ме молеше.
- Мамо, мори, ми се јајт лепче. Еден Курјачанец беше носел 
еден касај леб под џамаданот ни даде малку. Го изеде лебецот 
момичето, ама побара сега вода. Тој носел и вода – е даде да 
лизнит малку.
Кумитите цел ден се бореа со аскерот, разбравме загинал и 
војводата Аргир Маринче. Само од нашето село, Сирула тука 
загинаа 43 души во Рашанец“ (Смилески 2018: 122).

Во ваквите борбените времиња гладувале и борците, кои одејќи низ 
планините прогонувани од непријателот се соочувале со многу опасности 
меѓу кои и недостиг од храна. Останало запишано во спомените на Петар 
Манџуков дека во лебот што им го донесле Каракачаните на арамиите од 
четата на Кочо Мушчината ставиле афион и потоа му јавиле на аскерот кој 
ги опколил полуопијанетите арамии. Старажарот го забележал прибли-
жувањето на аскерот и пукал, но арамиите под влијанието на наркозата 
бавно реагирале и сите биле истепани (Манџуков 2, 1999: 69).

Петар Манџуков уште пишува дека при еден престој на Пирин пла-
нина со четата на Гоце Делчев останале гладни без леб и без надеж нас-
коро да се снабдат со храна. Опишувајќи ја со одбрани зборови прекрас-
ната ноќ, тивкото ѕвездено небо, боровата шума, чистата бистра студена 
вода, големите огнови и сл. тој истакнува дека недостасувала само храна. 
„Ние бевме гладни како волци. А пак таа вода, бидејќи немаше што да 
јадеме ние пиевме вода и со тоа уште повеќе огладнувавме. А пак созна-
нието дека нема изгледи наскоро да најдеме храна придонесуваше гладот 
да го чувствуваме уште поболно така што целата поезија на таа волшебна 
ноќ испари од една најпрозаична проза - немаше што да јадеме.... Накусо 
бевме многу гладни.

Наредниот ден, чувството на глад отапе, но наместо глад ние се чув-
ствувавме многу изнемоштени. Неволно некако се подготвивме за пат, 

неволно тргнавме и одевме набавтана, без водач, само со патрола напред, 
замелушени, малаксани“. 

Утрото, како што пишува Манџуков, патувајќи низ Пирин Планина, 
тој најпрвин почувствувал мирис на серава волна, а потоа слушнал и ѕво-
нење на ѕвонци. Кога тоа му го кажал на својот другар овој го прекорил: 

-Ти си се збудалил сосема, момче! Бидува еден вид халуцинација – да 
речеме на сетилото за мирис, но да додаваш и слуховна халуцинација – 
тоа, ортак е многу! Останува да имаш и халуцинација со видот - да речеме 
дека гледаш пред себеси накладен оган и на него на ражен печено јагне – 
па да те врземе како опасно луд! Ајде оди си мирно по патот, момче!

Но кога се искачиле на гребенот навистина виделе стадо од околу 250-
300 овци кое пасело на околу половина километар од нив. Кога му пока-
жал на Мерџанов кон овците овој се свртел кон четата која останала назад 
и почнал да вика: „Овци! Овци!“.

Не верувам, вели Манџуков, дека морнарите на Коломбо викале: 
„Земја! Земја!“, со поголема восхит од оној со кој Мерџанов продолжу-
ваше да ѝ мавта на четата со раце и да вика: „Овци! Овци!“.

Викањето на комитите го слушнале овчарите, го собрале стадото и го 
потерале со цел да избегаат. Меѓутоа комитите ги стигнале, и ги вратиле 
на пасиштето. Одбрале осум брави, ги заклале, ги очистиле, ги наденале 
на ражни и откако распалиле огнови ги ставиле да се печат. „Немавме 
трпение да чекаме да се испечат, дробовите, слезините и бубрезите беа 
нафрлани врз жарта и само допрени на огнот беа вадени, расечувани, 
разграбени и речиси живи изедени од изгладнетата дружина. Мене ми се 
падна едно парче бел дроб, кој беше уште суров – одвај надуен врз жарта; 
тој наликуваше на жилав, натопен во крв сунѓер. Крвта уште капеше од 
живите жарчиња, но ние ги голтавме лакомо, при што крвта се стечу-
ваше по брадите и мустаќите, кои ги покриваа лицата на четниците. Во 
тој момент ние ништо не се разликувавме од четвороножните ѕверови“ 
(Манџуков 2, 1999: 31).

Како ли се снаоѓале со леб затворениците, оние што во времето на 
Отоманската Империја биле осудени на сто и една година затвор. Оние 
што немале никакви права, што патувале до Диар Беќир или до Фезан.

Уште пред Илинденското востание, на 15 март 1903 годинa во селото 
Арбиново (Охридско) дошло до судир меѓу четата на Дејан војвода и тур-
скиот аскер. Следниот ден голема воена сила собрала околу 250 селани 

од овој крај и ги потерала најпрвин во Охрид, а потоа кон Битола, Солун 
и Диар Беќир. Како што се сеќавал еден страдалник со име Крсте Иванов 
Наумовски од селото Врбјани (Охридско), кој ја преживеал оваа голгота и 
се вратил жив и здрав: „Ни јадење, ни гуња, ни леб. Како што дојдовме...“ 
(се мисли како што дошле на сред село каде што ги собрале и ги потерале 
на робија).

Кога биле во затворот во Охрид биле без храна. Коле Главинче, човек 
од раководството на Организацијата, се послужил со итрост. Неколку 
жени упатил во затворот со храна божем раздаваат за задуша за умрените. 

„Дојде тој чаушот, Али Баба, што не заклучуваше. Ги праша 
жените:
Што е мори?
Жените велат:
- Чауш, имаме умрени луѓе. Ги носиме да ги закопаме. Лебов 
да не го носиме на гробишта, да не го јадат кучињата... Грев е 
чауш! Ами да го дадеме овде, на сиромаштијава. Нека го јаде.
- Алах, алах, мори. – Колку души, мори?
- Имаме два-тројца умрени...
И така Турциве се излажаа. Ја отворија портата. Влегоа жени-
те и дојдоа до пенџерињата од затворот, Ни дадоа кому поло-
вина леб, кому цел, кому како. Си поделивме по еден касај. Се 
залебивмне малку“.
Од Солун ги носеле по море. Еден ден пред тргнување им по-
делиле четири вреќи леб. Притоа им рекле: 
- Леб, овој ќе ви биде сега последно што ќе го јадете. Одовде 
ваму, леб-сомун не видувате!
- Зошто бре, велиме ние.
- Нема дрва таму, рече. Таму се печат питулици на сад, со сла-
ма. Инаку дрва нема. Таму на ока се даваат дрвата. И вистина 
така! Кога отидовме – три гроша оката дрва“.
Кога патувале со грчки параход посадата постојано ги навре-
дувала и пцуела. „Не гледаа и чкртаа со заби. И не пцуеја: - 
Гамото... За вас копче, копче, вели онака со рака под гушата...
да ве исколат вас. Беа се хранеле многу убаво. Оние ми ти 
ракови, пржени риби, ами месо печено, ами вино, што сакаш! 
Грчките матрози го фрлаа лебот в море, не го даваа на човека. 
Пцуеја...“. 

Патувале долго и по копно. Гладни и жедни. Некаде нашле ан и храна, 
но така изгладнети, тие што повеќе јаделе ноќта умреле. „Ноќта легнавме. 
Ќе спиеме во коњушница, ќе спиеме така во лепешките. Имаше камили кај 
што лежеле. Се накутаравме во лепешките. Кога станавме утрото, сабјле 
што ќе видиме. Четириесет и пет души мртви. Сите што јале повеќе. Три 
дни не јадофме пред тоа. За три дни – три питулици само. Нема ни двесте 
грама тесто...“.

Кога пристигнале во Диар Беќир ги ставиле во затворот. „Ни даваа по 
малку јадење. По едно лепче на ден. Друго ништо не ни даваа. Лежевме, 
лежевме, се мачевме, кое од глад, кое од друго... “. 

По амнестијата и ослободувањето, затворениците се нашле во тешка 
положба. За нив веќе никој не се грижел. Останале и без леб и без мож-
ности за враќање. Некои Ерменци ги советувале да не одат сами на пат 
зашто разни разбојнички банди сите ќе ги исколат по патот, туку да бараат 
од валијата да им прати водач. Валијата испратил еден водач и двајца вој-
ници. Тргнале пешки од Диар Беќир до Александрија. Овој маченик вели 
дека патувањето траело тринаесет дена. „Се пеш“. Тука гладни останеле 
четири дена. Се понудиле да им помагаат на некои рибари „само за леб“. 
Тие се согласиле и им давале од рибите, а овие ги печеле на трски и така 
останале живи. „И ние собери трски, запали оган, пак без сол, дај, јади... 
Ќе умревме гладни...“. 

Тогаш луѓето тргнале по куќите да бараат леб, да просат, да ограбу-
ваат. Тоа го револтирало месното население кое се прашувало кои се овие 
луѓе, од каде дојдоа. „Веќе народот падна. Еден застани-падни, други 
застани-падни! Умре народ за јадење, од глад. Тогаш тргнаа по градот 
Александрија. По портите по фурните... на јуриш! Нема како.“ (...) На 
секоја порта по десет души. Чукаат за леб, молат“.

Тогаш биле повикани од конзулите. Им било ветено дека ќе добијат 
леб и дека ќе им биде овозможено со параход да отпатуваат од градот 
„Вечерта туку дојдоа четворица Ѓупци со полни вреќи питулици. Леб нема 
таму. Тој конзулата беше пратил. Ни ги раздадоа питулиците. Каснавме“. 

Австрискиот конзул организирал превоз и така со брод стигнале во 
Солун. Со нив бил и водачот, чаушката како што го вика раскажувачот. 
„...и тој се качи со нас. Вели: -Кога ќе дојдеме во Солун јас ќе дадам по 
едно кафе за сите... Со ваш себап ќе го видам Салоник“. Меѓутоа кога 
стигнале во Солун сите се растрчале по роднини, по конзули да бараат 

пари за пат. „Го заборавија чаушчето. Ни кафе, ни човек. Човечка работа“ 

(Темни кажувања 1973: 25).
Само тој што ја почувствувал гладта знае што значи таа. Само тој 

што подолго време немал ни леб ја знае неговата вредност. Една жена од 
Богомила раскажува како во тие немирни времиња една група луѓе од овој 
крај, за казна, биле интернирани, на турската граница некаде кај Едрење. 
Им рекле: „Ајде вие не сте толку грешни... Сургун ќе ве пратиме... Таму 
некаде на границата турска...“. Ги однесле во некое село во близината на 
Едрење. Им рекле: „Тука ќе умирате. И ние умиравме. Еден по еден. И 
гледаме како умираат нашите деца. Паѓаат како сламки исечени. Нашите 
деца. И живеевме и косевме и оравме, и плачевме. И гладувавме. Немаше 
леб. Што имаше, имаше... Не ранеа со мувлосан леб, од царевка. Потоа и 
царевка немаше. Потоа одевме да собираме коприва. И имаше и немаше. 
Пусто и луѓе и нелуѓе. Ни коприва немаше, а тревата беше сува. Не се 
јаде. Ја собираме, ја вариме. Да касне душа. И плачеа децата. Им се дуеја 
мевчињата од жабурњак и од глад. И умираа едно по едно. Умиравме и 
ние мајките една по една и мажите наши еден по еден. Умиравме“ (Темни 
кажувања 1973: 28).

Павел Шатев, познатиот македонски револуционер, член на славните 
солунски Гемиџии, во спомените за своето заточение во Фезан (Сахара), 
го опишува патувањето, животот во затворот и, често го споменува лебот. 
Храната вели тој во сите затвори во Турција е многу скудна – само по 
еден килограм леб дневно. Испечено брашно потоа добро сварено, ста-
нува како тесто и во средината се става по малку растително масло – тоа 
е вообичаеното јадење за затворниците. Тоа се вика безин, но има и друго, 
речиси слично на него, наречено земита (Шатев 2013: 25). 

 За време на истрагата затворениците со железа на нозете или на 
рацете биле испраќани во подземните темни и влажни тунели и освен 
леб, вода и тутун ништо друго не им се давало. Во затворот имало приви-
легирани затвореници кои имале право да продаваат кафе, чај и др. и секој 
морал да купува, а ако некој немал пари да плати, без објаснување му го 
земале лебот, за да го продадат надвор од затворот. 

На ова долго патување од неколку стотици километри низ суровата 
пустина Сахара, позната по високите температури затворениците мно-
гупати биле гладни, но многупати биле и жедни. Тој вели: „Жеден не е 
исто што и гладен. Маките што се трпат додека си многу жеден, не можат 

никако да се споредат со маките кога си глaден. Гладниот чувствува само 
болка во стомакот, а жедниот чувствува толку многу маки што го губи 
самочувството. Тој што го почувствувал вкусот на лебот додека бил жеден 
за вода, секогаш ќе ја предпочита гладта пред жедта“. (...) „Хранети само 
со двопек, во последните 15-16 дена нашите стомаци беа истоштени и 
едвај ја вареа сувата храна“. Во текот на патувањето низ Сахара затво-
рениците биле ставени пред големо искушение пред се поради жешкото 
сонце и високите температури. Заборавиле дури и да јадат. „Некои и се 
обидоа да јадат, ама лебот им стоеше како прст во устите“.

Како што пишува П. Шатев затворениците ги казнувале секој ден со 
најразлични казни, дури и преку лебот. Новиот мутесариф на фурнаџијата 
му наредил лебот да го прави „што потесен и посолен, со цел побргу да 
се разболиме“. 

Како резултат на бунтот на затворниците им биле вратени некои пора-
нешни права, ако може така да се наречат некои односи во затворот. Им 
било дозволено да можат да излегуваат, да ги раздвижат мускулите и да 
дишат чист воздух, по што и здравјето им се подобрило. Се спасиле и од 
експлоатацијата на продавачите, особено од тој што им давал неквалите-
тен леб. Шатев вели „пекарот поради алчност не сакаше да прави квали-
тетен леб“. Затоа затворениците побарале да им се дава жито (пченица) и 
да им биде дозволено сами да ја мелат пченицата и да си го подготвуваат 
и да го печат лебот. „Во замена на маките со кои се среќававме при про-
чистувањето и мелењето на житото како и при сеењето на брашното, се 
храневме со поквалитетен леб, а освен тоа секогаш имавме на распола-
гање доволно, зашто брашното пиеше повеќе вода отколку што требаше. 
Од една ока брашно, добивавме ока и пол или две оки леб“. 

Но кога било објавено дека поради промените во Турската Империја 
била дадена амнестија на политичките затвореници и тие во Фезан биле 
ослободени. Но тогаш за нив започнале нови проблеми. Мутесарифот им 
соопштил дека додека не добие наредба од Триполи нема да им даде ниту 
леб, ниту мешини за вода, па ниту камили што биле потребни за пату-
вањето. „Ни го запреа лебот“, вели Шатев. „Вие не сте веќе затвореници, 
и според законот не треба да ви се дава леб“ - беа неговите зборови.

Но сепак подоцна им дале и камили и мешини и жито. „На 16 август 
стигнаа и мешините. Ни рекоа дека ќе ни дадат на двајца по една камила за 
јавање, на секој по една мешина со вода и пченица за 40 дена. Пченицата 

ни ја дадоа пет дена порано и се намачивме додека ја исчистивме од сит-
ните камчиња и од земја, да го сомелеме житото со рачни мелници што 
сеуште се наоѓаа кај нас и да го препечеме лебот за да стане пексимит“. 

Во некои моменти дури и мувлосаниот леб имал голема вредност. 
Тодор Поп Антов во своите спомени се сеќава дека во февруари 1913 
година, кога бил во составот на една воена болница, поради големиот снег 
останеле без леб. „...земавме бунгур кој сварен ни служеше наместо леб. 
Какво и да е парче леб да се најдеше, дури и мувлосано, го препечувавме, 
го смекнувавме и со тоа се храневме. Скопаков потскокнуваше од радост 
кога лебот ќе му се испечеше. Често повторуваше „Златно лепче, печено“ 
(Поп-Антов 2002: 172).

Ете така во таквите искушенија секој се снаоѓал на свој начин. Милан 
Матов во своите сведоштва од воените времиња раскажува: „...но ни 
недостигаше муниција, а и лебот ни заврши уште првиот ден, та се одр-
жувавме со по малку шеќер и со џвакање восок од пчели“. Тогаш пристиг-
нале српските војници со кои во Првата балканска војна биле сојузници.. 
„Но српските борци влијаеа лошо врз нашите затоа што нивните први 
зборови беа: „мало леба брате...“ и покрај тоа што торбите за леб им беа 
полни. Јас си дозволив да мешнам во торбата на еден од српските добро-
волци, резервисти, беше преполна со храна, а пак ние веќе четири дена 
не бевме ставиле ни трошка во уста. И покрај се ги пречекавме со добре 
дошле и излегов да кажам неколку збора“ (Матов 2002: 135).

Во Грција, а со тоа и во егејскиот дел на Македонија во текот на 
Втората светска војна настапила таква лоша економска состојба од која 
изумреле многу луѓе. Како што пишува Христо Андоновски: „Особено 
грозна слика преставуваа градовите на Грција во зимата 1941/42 година. 
Од Солун се креваа цели карвани луѓе и ги обиколуваа македонските 
села каде што за парче леб ги продаваа своите скапоцености и облека. 
Според официјалните податоци на Франџускиот институт во Атина, за 
една година во цела Грција умреа од глад 300.000 души“ (Андоновски 
1968: 47). 

Еден учесник во граѓанската војна во Грција по име Димитар 
Кироваков пишува дека пред воените акции покрај муниција им давале и 
леб веројатно затоа што не се знаело колку ќе трае акцијата. „Тука оста-
навме цели осум дена и за тоа време не добивме ни парче леб. (...) На 
петтиот ден почнавме да јадеме буков лист, а кога наоѓавме и киселец. 

Минувајќи преку една мала рекичка забележав еден рак во водата при-
лепен за дното. Откако замина колоната ја спуштив раката и го зграпчив 
ракот“. Кога почнал да го јади еден соборец од колоната му побарал дел од 
ракот, при што му се заканил со пушката. А кога Кироваков му рекол дека 
вреди ли да се убие човек за една нога од рак овој му одговорил: „Море 
Влахо (псевдоним на авторот) денес да знаеш дека ракот е поскап од тебе 
и од мене и нема што да те чуди тоа“.

Одејќи така со колоната авторот на овие записи забележал дека пуш-
комитралезецот Тодор паднал од изнемоштеност. „Ми падна многу тешко 
на срцето, оти знаев од што не може повеќе да оди. Ние му дававме на него 
повеќе храна како пушкомитралезец, но сега немаше што да му дадеме“.

Сепак одредот стигнал на некое важно стратешко место. Тогаш митра-
лезецот рекол дека од тука не мрднува и дека тука ќе ја остави главата. Го 
замолил својот другар Влахо да го запамети добро тоа место. „И ќе те 
молам, забележи го добро ова место, па ако останеш жив да им кажеш на 
мајка ми и на татко ми каде се валкаат моите коски. Но нека не жалат за 
тоа оти мојот живот го давам за Македонија и за македонскиот народ“.

Кога фатиле добра позиција на непријателот му нанесле големи загуби. 
Покрај оружје заробиле и храна, која во моментот многу им значела.

„Јас донесов еден ранец полн со муниција и прибрав една торба кон-
зерви, малку леб и неколку кутии цигари ‚Камил‘. Му фрлив една кон-
зерва, две парчиња леб и една кутија цигари и му велам: ‚Јади побрзо, оти 
тие мајчини пак ќе нападнат‘.

И кога ги фати конзервата и лебот почна да вика: „Останавме живи, 
не се плашете другари сега нека идат. И кога каснавме сите по нешто како 
да ни никнаа крилја и рековме дека сме сигурни сега дека ќе се извлечеме 
оттука“ (Кироваков 2011).

Останало забележано дека лебот се нашол и на паролите со кои работ-
ничката класа ги манифестирала своите барања. Така на пр. во февруари 
1943 година спроти едно судење во Штип скоевската група од гимназијата 
добила задача да испише пароли на јавните згради. Меѓу паролите покрај 
вообичаените за тоа време „Смрт на фашизмот слобода на народот“ и 
„Македонија на Македонците“ имало парола: „Сакаме работа и леб, а не 
срамен труд“ (Поп-Јорданов 2023: 15).

Во еден современ запис за минатото на Струга се вели дека за време 
на окупацијата на Западна Македонија во текот на Втората светска војна 

се пеело: „Лебот беше ногу благ, / лебот беше ногу благ, / а сега горчит, не 
се јајт, /два долара килото, / тука му е гнилото“ (Каличаин 2012: 89). 

Стојмир Јорданоски-Мирче, од селото Црвена Вода (Охридско), учес-
ник во НОБ од 1941 година, истакнат раководител и знаменосец во повеќе 
борбени формации, за време на Информбирото без судење бил затворен 
и испратен на Голи Оток. Тој сведочи дека во затворот во Скопје добивал 
храна „130 грама леб дневно и двапати чорба. Не чорба, туку чиста вода 
во која ретко можеше да се види понекое зрно грав“. 

Во народната култура многу се води сметка ако во некоја куќа јадеш 
леб, дека треба да имаш однос кон луѓето што те нахраниле. Тоа значи да 
имаш почит кон лебот што си го јадел. Овој страдалник од Дебрца пишува 
дека кога бил во затворот во Скопје дошол татко му да го посети и кога 
раководителите на затворот не сакале да му овозможат средба тој се пови-
кал на годините од војната кога истите тие раководители во неговата куќа 
јаделе леб. „Мајка ми, кутрата испржила неколку кокошки, месила погача 
да ми ги донесе татко. И доаѓа татко ми во Скопје. Неколку дена го мателе, 
ваму е, таму е. На крајот оди кај Елисие Поповски-Марко.

- Добро Елисија, кај мене си јал леб, си пил, сум ти дал што 
дал Господ. Ме знаеш кој сум. Можам да го видам јас мојот 
син со кого си се борил, кој те спасувал, или не може да го 
видам. Доста ме маткаравте, ваму е таму е! – му ја откроил 
татко ми.
- Добро, другар Петко ќе ти пуштам луѓе да го викнат да дојде 
во приемната соба и таму ќе го видиш! - ѓоа му ветил Елисие 
Поповски - Марко. Ама Марко, како што викаме ние во Дебр-
ца – магаре. По некое време луѓето што божем биле пратени 
да го викнат му рекле дека син му не сака да го види. Божем 
рекол: Јас не познавам никаков Петко, Јас немам татко овде. 
Татко ми е во Русија, татко ми е мене Сталин. (Јордановски 
1991: 67).

Таткото разочаран се вратил во селото и по неколку години кога Мирче 
се вратил од затвор се открила лагата дека тие луѓе всушност никогаш не 
пошле да му кажат дека татко му е дојден на посета. Лебот што го јале во 
тие тешки времиња во текот на НОБ бил заборавен. 

Според еден запис од поново време, еден страдалник од пирин-
скиот дел на Македонија, во бугарскиот затвор толку бил изгладнет што 
постојано сонувал леб. 

„За големата истоштеност што ја чувствував придонесуваше и 
гладот на којшто бевме изложени. Дневно ни даваа само чет-
вртина леб и две чорби (наутро и навечер) коишто повеќе ли-
чеа на помија отколку на храна за луѓе. Јас се чувствував толку 
истоштен и гладен што секоја ноќ сонував леб: одам во некоја 
продавница, грабнувам леб и сакам да се скријам некаде и да 
го изедам, но некој трча по мене и ми го зема лебот од рацете.
Продолжителниот глад најверојатно ја менува психата на чо-
векот. Се сеќавам дека кога заврши истрагата и ми беше рече-
но дека татко ми има оставено пари и дека можам да порачам 
да ми се купи нешто за јадење, јас порачав да ми купат седум 
леба и едно кило алва. Во тој момент јас бев апсолутно сигу-
рен дека ќе ги изедам седумте лебови и сета алва“ (Поп-Ата-
насов 2024: 61).

Во Македонија со лебот е поврзан обичајот „служба“, „сведен“, или 
како што се вика во некои краишта „слава“. Кузман Шапкарев, кој оставил 
попрецизни податоци за овие празнувања вели дека вечерта спроти праз-
никот, во црква се носат пет леба, чаша брашно, чаша масло, голема свеќа 
– ламбада, за пред иконата на светецот, пет мали свеќи, за на петте леба, 
еден голем колак на една тепција со варена пченица и грне вино. По опе-
вањето на петолебието, колакот го зема свештеникот, еден од петте лебови 
се враќа кај домаќинот, останатите четири се сечат на делови и како и пче-
ницата и виното се раздаваат на присутните во црквата. Во Скопје свеште-
никот се канел со проскура за службата. Овој обичај, вели Шапкарев се 
вика „кревање леб“, а некаде „пресвета“ (Шапкарев VII, 1891: 183).

Риста Лоноски сведочи дека во Галичник покрај другите лебови се 
подготвувал еден од истото или од поквалитетното тесто кој се нашарувал 
со проскурска шара и со чаша и утредента се изнесува на трпезата. Кога 
ќе дојдел попот, ќе запалел свеќа, ќе испеел тропар, ќе го земел лебот и 
ќе го исечел на четири делови така што лебот да добие облик на крст, а 
наедно ќе го полеел со вино, потоа со пченица. Кај нас спроти празникот, 
вели Лоноски, носат во црква нафора и по три леба од кои еден му се 

дава на попот, а двата на парчиња им се делат на сиромасите пред црквата 
(Лоноски 2004: 53).

 Лебот многу често е присутен и во обичаите што се поврзани со 
празници. На Нова Година (Василица), Водици, Прочка, Тодорова сабота 
(Тодорица), Лазарева сабота (Лазарица), Велигден, Бадник и други праз-
ници лебот во разни форми имал важно место и во празнувањето и во 
исхраната на човекот воопшто.

Кузман Шапкарев пишува за правење посни питулици на одредени 
денови. Спроти Игнат и спроти Бадник, како и на Нејадка (5 јануари) 
спроти Водици, во Охрид прават Питулици од тенка каша, печени во спе-
цијални питуличарници и попарени со ореова вода. Тоа е вечерата. Од таа 
каша прават крстови на оџаците, ношвите, амбарите итн. (Шапкарев VII, 
1891: 155).

Познато е дека со Бадник се поврзани многу обичаи во кои лебот има 
важно место. Бидејќи се работи за посен ден јадењата од тесто, како што се 
питите, зелниците, баничките и сл. имаат доминантно место. Во врска со 
овој празник остава впечаток обичајот коледица (коледе) кога децата одат 
по куќите, пеат коледарски песни и добиваат колачиња, тестени произ-
води во разни форми. Овие обредни лепчиња некаде се правеле во форма 
на бројот осум, некаде во кружна форма, некаде како гевречиња, некаде 
како кошничиња итн. Во некои краишта на пр. во западна Македонија се 
правел еден поголем колач во форма на бројот осум и се викал мркач. Кога 
ќе пристигнеле децата коледарчиња, тој што ги дарувал, начесто домаќин-
ката, најпрво го подигнувал мркачот, три пати изговарал: мрр, мрр, мрр, 
потоа го враќал во ситото и од другите колачи им давал на децата. Ова 
колаче се обесувало на оџакот или се ставало кај иконата и се изнесувало 
кога се заканувала провала од облак, или друга временска непогода.

Во повеќе краишта на Македонија за Бадник се меси пита, некаде 
кравајче во кое се става пара. По извршените обреди, палење свеќа, кажу-
вање молитва и сл. се крши овој обреден леб и се разделува на сите чле-
нови на семејството, почнувајќи од најстарите. Притоа по едно парче се 
наменува за Господ, едно за куќата, за бериќетот, во сточарски семејства 
за стоката, во занаетчиски за занаетот итн. Оној што ќе ја најде парата се 
смета за најсреќен во претстојната година. Во други места овој обичај со 
лепче со пара се прави на Василица.

Крсто Бинев запишал дека во Мариово на Бадник одат по коледе. На 
децата им се даваат колачиња кои се викаат пупки. При замесувањето на 
пупките жените прават едно колаче како знакот 8 наречено воловарник. 
Неговото значење е следното: на Бадна вечер го навираат на дршката на 
еден паличник (ралник) кој се остава да стои над огништето трите вечери. 
На воловарникот лепат една свеќа која ја палат пред јадење вечерта трите 
дена и последниот ден ја оставаат да догори. На третиот ден утрината 
го земаат паличникот од над огништето и го ставаат да стои кај што 
стоел порано, а колачот - воловарник го извадуваат, го кршат на два дела 
и го даваат да го изедат воловите што ораат, обично два вола“ (ЕМ. 2, 
1992: 202).

На Нова Година (Василица) како почеток на годината се изведувале 
разни магиски дејства што имале цел да обезбедат здравје и напредок не 
само на луѓето туку и на домашните животни, земјоделските дејности и 
сл. Правењето сукано јадење (зелник, комат, губа и сл.) имало цел, врз 
основа на имитативната магија, да обезбеди да се сучи касметот односно 
да остане во куќата. Тоа било важно на почетокот на годината, иако се 
практикувало и во други денови, односно на други празници.

Кузман Шапкарев во описите на годишните обичаи од Охрид, Струга, 
Кукуш и други места пишува дека на Василица во Охрид за ручек во 
секое семејство прават топејнца – тестено печено јадење и дробено на 
дробенки, како залаци, потоа попарено со зовриена маст, слично на кача-
мак. Во купот од топеницата ставаат една пара, потоа го мешаат за да не 
може лесно да се најде. Кога ја јадат топејнцата кој ќе ја најде парата се 
смета за среќен – касметлија. Парата ја зема домаќинот, ја става во ќесето 
за да му собира пари во текот на целата година. Шапкарев уште забележал 
дека во Скопје во секоја куќа се прави топеница како во Охрид, само со 
таа разлика што пара не се става (Шапкарев VII, 1891: 176).

На први јануари (Василица) сличен на овој обичај правеле и во 
Дебарско и го викале „дуј питулица“. На Шапкарев некој дебранин од 
село Гинеец му кажувал: „На Василица прават питулици со маз. Тие питу-
лици ги дробет во тепцијата. Во една паница му ставаат на најмалецкото 
дете питулици. Теа ќа поет на стежерот од гумното, ќа се завортит три 
поти околу него, клават три поти от питулиците на стежерот и три поти 
ќа извикат: „Иф, плевата под гумното, житото над гумното“ и ќа ја изедет 
сета питулица, зашто дома да ја носит не чинит. А дома пак ќа и соберет 

питулиците на куп в тепцијата. В сред купот ќе забоцет толку ложици, 
колку души се в куќата. (...) наседват сите околу тепцијата, се прекорствет 
и јадет питулиците“ (Шапкарев VII, 1891: 162).

Во Голо Брдо, област во Дебарско, (од која поголемиот дел сега се 
наоѓа во Албанија,) на Василица рано наутро целото население и пра-
вославните христијани и муслиманите оделе на чешма. Жените покрај 
другите работи носеле и погача подготвена уште од вечерта. Интересен 
е начинот на кој се правела таа погача. Вечерта спроти Новата година се 
одело по „порпуљки“ (бобинки од смрека) кои се ставале на огнот под 
црепната кога се загревала за печење на погачата. На чешмата гатале за 
стоката. Во водата ставале по малку од маслото и од лебот. На чешмата 
погачата ја наквасувале и секој од присутните земал по малку да касне за 
среќа. Потоа дома погачата се сечела на парчиња и се делела на сите во 
куќата, а по едно парче се сечело и за куќата и за Василица. Тој што ќе 
ја најдел парата што била замесена во лебот се сметал за среќен за таа 
година. Таа погача се викала „василичка погача“ (Филиповиќ 1940: 72).

И во еден современ запис за песните и обичаите во Голо Брдо се вели 
дека во минатото за Нова Година (Василица) ноќта пред 12 часот оделе 
на чешма каде што носеле погача. Таму две старици кршеле малку од 
лебот и го накиснувале во водата, притоа зборувајќи одредена содржина, 
а дури потоа се враќале дома тропале на вратата и велеле дека доаѓа Свети 
Василиј и носи весела година (Јаневска 2024: 255).

Во селото В’мбел, во егејскиот дел на Македонија, за Василица ноќта 
спроти празникот секое семејство правело попарник. Еднакви количини 
брашно од пченица и пченка се мешале со дрвена лажица, а во среди-
ната се правела дупка која се исполнувала со овча или свинска маст. Во 
попарникот се ставало паричка, парче леб и една сламка. Попарникот во 
тепција се печел под сач (вршник), и во текот на печењето неколку пати се 
мешал, а потоа се попарувал со свинска или овча маст. Потоа се покривал 
со цедило (платно) и откако ќе бил готов домаќинката во носела во дво-
рот за да ја нарани мечката. Притоа говорела: „Добре ми дојде мечко, / да 
одиш да се истркалиш, / на нивата на (се кажувале имињата на нивите) / 
да ни се направи многу жито“. Притоа земала од попарникот, расфрлала 
низ дворот, потоа се враќала во домот каде што целата фамилија ја чекала 
на софрата (Пановски 2002: 200).

Лебот и разни производи од тесто имаат значајно место во празну-
вањата на Водици. Во многу краишта на Македонија Водици се празнува 
многу свечено. Така и денес се празнува и во селото Битуше каде што 
уште на Василица на оригинален начин се замесувале обредните лебови 
за Водици. Спроти Василица, нешто по полноќ, девојка или млада неве-
ста одела да наполни вода од селските чешми. На враќање кршела три 
дренови гранчиња и ги ставала во стомните за да се дреноса водата, за 
и луѓето да бидат здрави како дрен. Личноста што ја донесла водата со 
неа ги замесува првите пет леба, а потоа месариите ги месат останатите 
лебови за празникот. Порано се меселе и по стотина лебови, денес е оста-
нат обичајот за оваа прилика да се замесат и испечат само петте леба, 
другите се купуваат (Фиданоски 2006: 66).

Во водичарските празнувања во Битуше оставаат впечаток кумстар-
ките кои со табли на главите и во нив погачите образуваат една огромна 
обредна поворка. По фрлањето на крстот во реката кумстарките тргнуваат 
од куќата на кумот кон црквата. Колоната ја предводи домаќинката чија 
табла е најголема и во неа има три погачи и три дренови прачки покриени 
со бандерка или со бела шамија. По изигрувањето на Светијовановото оро 
кумстарките одат во селскиот културен дом каде што го оставаат лебот. 
Во Битуше има два крста, а со тоа и два кума. Потоа доаѓаат кумстарките 
од другиот кум и се повторуваат истите обичаи. Во селскиот дом, машка 
послуга од блиски роднини на кумовите го сечат лебот на парчиња и со 
парчиња кашкавал и сирење го раздаваат на присутните со ракија и мезе 
- леблебии и шеќерчиња.

Од водичарските празнувања во Битуше, што се поврзани со лебот, 
интересен е и обичајот „На бакрда“. Имено вториот ден од празникот се 
оди „На бакрда“ во куќите каде што има „невеста прва година земена“ 
(односно земена меѓу двете Водици). Таму младата невеста со тепсија 
полна со ситно издробена пченкарна бакрда, застанува пред секој гостин 
и го послужува, а гостите благословуваат. „Колку тровчиња толку дечиња, 
дечиња како мечиња“. Потоа се пее песната: „Варет се печет бакрда, / коде 
што има невеста, / прва година земена...“ (Фиданоски 2002: 66; Арсоска 
2017: 70). 

Со лебот е поврзан и празникот Тодорова сабота, во народот познат 
како Тодорица. Педесет годни по смртта на Свети Тодор Тирон во 
Цариград владеел царот Јулијан Отстапник. Така бил наречен поради тоа 

што во младоста бил христијанин, а подоцна кога станал цар се откажал 
од христијанството и со сите средства ги прогонувал христијаните Таа 
година сакајќи на некој начин да им наштети на христијаните, а знаејќи 
колку им значи Велигденскиот пост, особено првата недела по која некои 
се причестуваат, царот наредил сета храна што се продавала по пазарите 
да се попрска со крв од жртвите принесувани на идолите. Но тогаш на 
цариградскиот патријарх, не во сонот, туку на јаве, му се јавил Свети 
Теодор Тирон и му рекол да им забрани на христијаните да купуваат 
храна од пазарите, зашто ќе биде испоганета со крв. Наместо тоа цела 
недела да јадат пченица со мед. Патријархот така постапил, христијаните 
цела недела јаделе жито и така останале неосквернети. Во спомен на овој 
настан првата сабота од Велигденските пости е наречена Тодорова сабота, 
тогаш се оди во црквата и се носи леб и жито (Мирковиќ 1961: 147). 

Во повеќе краишта на Македонија вечерта спроти празникот во црк-
вата се носи т.н. Тодорички леб или Тодоречка погача, а К. Шапкарев забе-
лежал дека во охридските села носеле колаци со четири проскурчиња „за 
воловско здравје“. Откако свештеникот ќе пеел молитва над овие прос-
курчиња со нив ги заранувале воловите (Шапкарев VII, 1891: 162).

Овој обреден леб (погачата) од горната страна е украсен со разни 
фигури: волови, плуг, јарем, коњи, коњски плочи, трло со јагниња и сл. Во 
црквата од лебот се раздава „за мажо здравје“, „за воловско здравје“, „за 
коњско здравје“ итн. (Китевски 2021: 504).

Со задушницата пред Прочка е поврзан обичајот „Умрело дете за 
баничка“. Имено на овој ден тие што имаат мали деца раздаваат баничка за 
здравје на децата. Овој обичај е поврзан со легендата за некое сиромашко 
дете што умрело чекајќи мајка му да му меси баничка. Имено во текот на 
сирната недела се јадат сукани јадења (баница, зелник и др.) некое сиро-
машко дете гледајќи како на фурната носат сукано побарало од мајка му 
да му меси баничка. Таа пак бидејќи немала брашно го лажела дека тоа ќе 
му направи следниот ден. Така детето умрело во саботата последниот ден 
од сирната недела. Оттогаш сите мајки со мали деца на овој ден раздаваат 
баничка со сирење на сиромашките деца (Делиниколова 1960: 148). 

На Сирeн понеделник (понеделникот пред Прочка) во секое семејство 
прават топејнца, која ја викаат Ветерна топејнца. Ја носат на гумното и 
ја ставаат до стежерот. Потоа секој што ќе мине таму завртува три пати 
околу стежерот и вика: „Југу, југу, да поелиш да јајме топејнца, а на лето 

да вејме пчејнца“ и секој зема по една рака од топејнцата и ја изедува. 
Таа топејнца се вика ветерна зашто е намената на ветерот кој се кани како 
неопходен во летно време кога се врши житото. 

Со Прочка се поврзани и тримерите, ритуално гладување, што се 
изведувало во првата недела од велигденскиот пост, наречена „првопо-
сна“ недела. Во тој период, од неделата до средата тримерџиките не смеат 
да јадат ниту да пијат, дури ни вода. Било обичај секоја девојка стасана за 
мажење да тримери три години по ред. Тие што ги издржале тримерите во 
средата наутро оделе во црквата за од свештеникот да земат „ајазмо“ све-
тена вода. По земањето на ајазмото можеле да јадат секаква храна, се раз-
бира посна. Во среда на тримерџивките им доаѓале роднините и им носеле 
разни подароци. Со тримерењето девојките покажувале дека се здрави и 
дека се способни за брак. Во Струмица во средата за ручек наместо леб се 
давало чорек, односно погача месена со квас од наут, уште наречена наут-
ли-погача. За пиење се служела исклучиво боза (Василевска, Трајчевска 
2013: 116).

На празникот Лазарева сабота се изведувале повеќе обичаи, исто така 
поврзани со лебот. Имено ако во куќата имало „вајгодишна невеста“ или 
невеста земена пред празникот, било обичај таа да меси „наутлија погача“ 
за лазарките и да им купи подароци. На овој празник се изведувал и оби-
чајот „Кошкање на децата“. Тоа биле деца родени меѓу двата празника. 
Порано многу се внимавало на овој обичај и на овој празник така што 
обичајот се изведувал и на деца родени само пред неколку дена. Секоја 
мајка што имала мало дете месела наутлија погача со шеќер и откога 
лазарките ќе ги испееле сите песни се собирале во круг, мајката им го 
подавала бебето, тие го прифаќале и со кревање горе-долу неколку пати 
си го подавале една на друга, односно го кошкале до три пати. Откако три 
пати ќе ја испееле песната „Имаш мајка, имаш татко, Гајтане мој“ едно од 
девојчињата „сус мајка и сус татко“ го земала детето, застанувала во сре-
дината на кругот, а една постара жена обично свекрвата ја земала погачата 
и ја раскршувала над главата на детето. Едната половина им ја давала на 
лазарките, а другата ја земала мајката на детето и ја раздавала на роднини 
и соседи за здравје на детето (Делиниколова 1960: 159). 

Лебот е присутен во многу трудови обичаи. Всушност и целта на тие 
обичаи е да се обезбеди храна, пред сѐ леб. Оттука разните магиски деј-
ства, благословите и сл. имаат цел да обезбедат доволно леб во текот на 

целата година. При орањето, сеидбата на житото, жетвата, вршењето и др. 
присутни се обичаите во кои лебот е во преден план. 

На Свети Симеон започнуваат есенските работи со заорување на 
нивите. На ручек на орачот му се носи погача печена во црепна, печијо 
и манџа. Пред да седне орачот да руча, ја растркалува погачата три пати 
пред воловите, се прекрстува и кажува молитва: „Да дајт Господ добар 
бериќет“. Потоа ја провира погачата низ јаремот на воловите до три пати, 
ја крши од јаремот, им дава по едно парче на воловите и седнува да руча. 
После тоа почнува со орањето (Смилески 2022: 183).

Лебот има важно место и во жетварските обичаи. Се зажнева откако 
ќе огрее сонцето за да е бел лебот. На зажневање се носи цел леб и дуле 
полно со вода за да се полни со жито и амбарите. Кога се зажнева со 
првите две ракатки се прави крст, а потоа кога жетварите седнуваат да 
појадат, лебот се крши на половина за така и амбарите да се кршат од 
богат род. Лебот се става врз крстот направен од првите полози. Сите 
јадат по три касаи, се напиваат вода и лебот се враќа во торбата. 

Во македонските народни приказни лебот е присутен во секојднев-
ниот живот на јунаците, во некои приказни се раскажува дека во соглас-
ност со народните верувања, леб подарен на гладен има важно место во 
задгробниот живот.

Народот верува дека тој што дава леб на сиромаси му се наоѓа пред 
Бога. Во приказната „Праведниот човек со калниот леб в рај“, се раскажува 
за некој многу праведен, ама многу скржав човек. Кога му дошло за уми-
рање дошол ангел Господов да го носи „на тој век, за во рај“. Праведниот 
го прашал ангелот дали во рајот има јадење и пиење, а овој му одговорил: 
„Кој што си однесол, тоа ќе си има во рај“. Тогаш човекот „си тоарил една 
најголема кола со сомуни и си тргнал за во рај да си оди“. Одејќи така го 
виделе многу сиромаси и го молеле да им даде од лебот, арно ама тој лели 
бил многу скржав никому не давал. На една стрмнина му паднал еден леб 
во калта и тој го бришел, го бришел, ама му било гнас да го стави во дру-
гите лебови, та си го носел така в раце. Тогаш на среќа му се појавил еден 
питач та многу го молел да му даде од лебот. „Даруј ме за Бога за душа 
едно парче леб, да ти се најди пред Бога на тој век!“ – му велел. 

„Дека ти ќе ме блаосоиш, да ќе ми се најдело на тој век, јас цела кола 
кај си носам за тамо, а пријателе. На, на, земи го овој леб и истај ми се 
од јакава“. Му го дал валканиот леб на питачот и пак го благословил за 

да му се најди пред Бога и си тргнал за во рајот. На вратата од рајот го 
пречекал Свети Петар, му ја отворил вратата и му рекол дека може да 
влезе во рајот зашто бил праведен, но ништо не смее да внесува, ниту леб, 
„чунки човеко гол се раѓа на земјата и гол иди на небеси“. Откако му се 
заканил дека ќе му ги затвори портите од рајот, праведниот влегол, а потоа 
Свети Петар го однесол пред Господа. Господ пак го дал на друг ангел за 
го однеси на местото што му е одредено во рајот. Додека патувал гледал 
луѓе седнати на софри со богати јадења и мислел дека и него го чека таква 
софра. Но ангелот го однесол на едно место на кое имало само еден кал-
лив леб на софрата. 

- Ами, со калниов леб јас ќе живеам? – рекол праведниот.
- Е само со него, чунки тој леб си го дал за Бога, и Бог него ти го оста-

вил. Ако беше ти си давал по сиромаси, сичкото Господ ќе ти го ставеше 
пред тебе, за сега да ти се најди. Ене онде имат еден рисјанин и тој као 
тебе бил скржав и еден сомун леб има пред него искршен на парчиња, 
чунки фрлил со него по еден питач дека му се тоарал да го даруа, сиро-
маио му го зел и Госпо му го клал пред него. Да и ти пријателе така си 
направил. Треба да знаиш оти кој подаруа сиромав, тоа што го дава го дава 
на Бога. Што ќе даиш на овој век тоа ќе ти се најди на тој век“ (Цепенков 
4. 1972, 5), заклучува народниот раскажувач.

Во приказната од зборникот на Кузман Шапкарев со наслов „Учениот 
син и неучениот татко-зелникот“ се раскажува за некои родители кои 
сакале нивниот син да биде учен, поради што го испратиле на школување. 
Но по враќањето синот почнал да се однесува надмено, да ги потценува и 
навредува велејќи им дека тие ништо не знаат, дека само тој знае, тие не 
се учени, тој е учен итн. Тоа му досадило на таткото и еден ден и рекол 
на домаќинката да меси комад (зелник, пита). Кога дошло време за ручек 
ставиле софрата и таткото му рекол на синот: 

„Синко! Ти сфекога велиш, оту ние не сме биле учени, та не 
сме знаеле нишчо, а ти учен сфе си знаел. Имаш прао, така 
е; ние сме селски љуѓе, неучени, не отбираме нишчо и за тоа 
татко ти те пушчил у даскала и толку харџил по тебе, за да се 
научиш ти баре, ако не тој, та да не си како него хорјатин. Туку 
, чунки си учен и знаеш сфе ќе те опитам да ми кажиш: от каде 
је завијана витејнцава на комадов, та до каде је довијана? К’де 

је се краишчата?“ Гледал синот, се чудел и најпосле рекол: „Не 
знам, тате, не можам да го најдам крајот!“
Тога татко му се отпушчил и му рекол: „Ти, синко, на една 
витејнца не је знајш крајот, како се фалиш оти сфе си знаел, и 
оту ние, татко ти и мајка ти, не сме знаеле ништо? Ушч’ еднош 
да се не фалиш пред постар чоек, оту си знаел појќе од него“. 
А на жена си је рекол: „Јаз’к, жено, што толку харџивме, толку 
се мачифме и толку се надевафме на ученијот наш син“ (Шап-
карев VIII, 1892: 102).

Има уште многу македонски народни приказни во кои се раскажува 
за лебот, како Господ говедската лепешка ја претворил во вкусна погача, 
како Господ направил торбата или ношвите на сиромашката вдовица секо-
гаш да се полни или со брашно итн.

Marko Kitevski

OUR DAILY BREAD

Summary

Bread has an important place in Macedonian folk culture. As a food product 
necessary for life, it has found a place in many folklores (songs, stories, proverbs). A 
special cult was built around it, it can even be said that man treated bread as a living 
being. Hence bread is present in many customs (family, festive), thus the many beliefs 
and prohibitions related to bread. The man swore by the bread, crossed himself before 
eating, was careful not to leave bread in an unclean place, not to leave it upside down, 
if it fell, he kissed it asking for forgiveness, etc. It was hard to live without bread. And 
people were lacking bread often during slavery, during some turbulent times, riots and 
uprisings, wars, etc. Only those who have gone without bread for three or five days, 
or much longer, know what that temptation means. The paper presents many examples 
from the life of the Macedonian people when there was no bread, i.e. no food, when in 
order to survive people managed in various ways.
Keywords: bread, cult, Macedonian, folk, culture, tradition, literature, belief, custom.


